

بسم الله الرحمن الرحیم
اشارات
انجام گلستاں کیا ہوگا ؟
پروفیسر خورشید احمد
امتحان اور آزمائیش کی وہ گھڑی جو کئی مہینے سے سروں پر منڈلا رہی تھی اب قوم کے سامنے ہے اور صدارت پر قابض جنرل پرویز مشرف نے دستور قانون آداب سیاست اور اصول اخلاق کو بالائے طاق رکھ کر پورے فوجی کروفر کے ساتھ موجودہ اسمبلیوں سے وردی میں صدارتی انتخاب لڑنے کا اعلان کر دیا ہے اور سپریم کورٹ تک کو ایک دھمکی آمیز بیان سے نوازا ہے کہ اگر میں صدر منتخب ہو گیا تو ۱۶ نومبر ۲۰۰۷ء تک چیف آف
آرمی اسٹاف کے عہدے سے فارغ ہو جاؤں گا“۔ الیکشن کمیشن نے بھی ۱۹۸۸ء کے انتخابی قواعد میں ۱۰ ستمبر یہ تبدیلی کر کے (اس تبدیلی کی منظوری بھی جنرل پرویز مشرف ہی سے لی گئی ہے) کہ صدر کے انتخاب پر دستور کی دفعہ ۶۳ کا اطلاق نہیں ہوگا اپنی تابع داری کا بھر پور اظہار کر دیا ہے۔ سپریم کورٹ میں یہ مسئلہ زیر غور sub judiced) ہے کہ صدرد و عہدے رکھ سکتا ہے یا نہیں اور کیا فوج کا چیف آف اسٹاف صدارت کا امیدوار بن سکتا ہے یا نہیں، لیکن عدالت کے فیصلے کا انتظار کیے بغیر الیکشن کمیشن نے صدارتی انتخاب کا شیڈول جاری کر دیا ہے اور دستور کی دفعہ ۶۳ کی بے دخلی کے ساتھ ایک اور ترمیم یہ بھی کر دی ہے کہ چیف الیکشن کمشنر کے سوا کوئی اور ریٹرننگ آفیسر کسی امیدوار کے کاغذات کو ردیا قبول نہیں کر سکتا ۔
جنرل صاحب نے جس آخری ملے کی دھمکی دی تھی، اس کا بھر پور استعمال شروع ہو گیا ہے۔ اس کا آغاز
استمبر کو جناب نواز شریف کے ساتھ بدسلوکی، سپریم کورٹ کے ۲۳ اگست کے فیصلے کی کھلی خلاف ورزی کرتے ہوئے انھیں اپنے ملک میں واپس آنے کے حق سے محروم کرنے نیز ان کے اغوا اور ملک بدری سے کیا گیا اور اب ہر ممکن ہتھکنڈے سے جمہوری سیاسی جدو جہد کا راستہ قوت سے روکنے اور ریاست کی مشینری کو حزب اختلاف کے قائدین اور سیاسی کارکنوں کی بڑے پیمانے پر گرفتاری راستوں کی بندش اور جمہوری احتجاج کے ہر


عمل کو نا کام بنانے کا عمل زور شور سے پورے ملک میں جاری ہے۔
اس وقت قوم کو اور اس کے ساتھ قوم اور دستور کی حفاظت کرنے والے اعلیٰ ترین ادارے سپریم کورٹ دونوں کو ہماری تاریخ کے نازک ترین امتحان سے سابقہ ہے۔ سپریم کورٹ کا امتحان یہ ہے کہ اس نے بڑی عظیم قربانی اور جدوجہد کے بعد ۲۰ جولائی کو جو آزادی اور عزت حاصل کی ہے وہ اس کی حفاظت کر پاتی ہے یا نظریہ ضرورت کے جس دیو استبداد کو دفن کرنے کی بشارت دی گئی تھی اسے اور بھی گہرا دفن کیا جاتا ہے یا خدانخواستہ نئی زندگی دینے کا سامان کیا جاتا ہے؟ صدارتی انتخاب اور اس کے لیے اہمیت کے سلسلے میں جو مقدمات اس وقت سپریم کورٹ کے زیر سماعت ہیں ان کا فیصلہ چند دن میں آنے کی توقع ہے اور ہم یہ امید رکھتے ہیں اور یہی دعا کرتے ہیں کہ عدالت پوری آزادی اور دیانت کے ساتھ دستور کے مطابق حق و انصاف کی روشنی میں خالص میرٹ پر فیصلہ کرے۔ ہم کوئی بدگمانی نہیں کرنا چاہتے لیکن کسی خوش فہمی کی بھی گنجایش نہیں۔ اصل مسئلہ ملک اور قوم کے مستقبل کا اس کی آزادی اور حاکمیت کا اور اس ملک کے آئیندہ کے نظام حکمرانی کا ہے کہ یہ ملک جمہوریت اور دستور اور قانون کی بالا دستی کا گہوارہ بنتا ہے یا خدانخواستہ آمریت اور سیاست میں فوج کی مداخلت کی دلدل میں گھرارہتا ہے اور ایک تباہی کے بعد دوسری تباہی کا سفر شروع کر دیتا ہے؟ اس لیے ہم چاہتے ہیں کہ اس نازک لمحے پر قوم اور عدالت دونوں کی توجہ ایک بار پھر نہایت اختصار سے اصل مسائل (issues) پر مرکوز کرا دیں۔ عدالت جو بھی فیصلہ کرئے دستوری نظام کا تقاضا ہے کہ اس کا احترام کیا جائے لیکن یہ بھی ایک حقیقت ہے اور پاکستان کی ۶۰ سالہ تاریخ اس پر گواہ ہے کہ سیاست دانوں اور پارلیمنٹ کی طرح عدالت نے بھی بودے سہاروں کے بل بوتے پر نظریہ ضرورت کے تحت دستوری اور جمہوری نظام کو فروغ دینے اور اس کے تحفظ کرنے کے باب میں ہمیشہ وہ کردار ادا نہیں کیا جس کی قوم کو ان سے توقع تھی اور جو بے لاگ عدل و انصاف کی اعلیٰ روایات سے مطابقت رکھتا ہو۔ بلاشبہ قانون کے مسلمہ اصول courts' right to revisit کی بنیادہی یہ ہے کہ انسانوں کا اعلیٰ ترین ادارہ بھی غلطی کر سکتا ہے اور اس کی اصلاح کا دروازہ کھلا رہنا چاہیے اس لیے کہ اصل فیصلہ تو پھر تاریخ کے قاضی ہی کا ہوتا ہے اور تاریخ بڑی بے لاگ نقاد ہے۔ نیز درست فیصلہ وہی ہوتا ہے جو قوم کے ضمیر کی آواز ہو اس لیے کہ ملک کے اصل نگہبان ۱۶ کروڑ عوام ہیں، جو قرار داد مقاصد کے واضح الفاظ میں اللہ کی حاکمیت کے تابع حکمرانی کے اختیارات کے اصل امین (trustee) ہیں اور ان کے دیے ہوئے اختیار کے تحت جس کا اظہار ایک طرف دستور اور قانون کی شکل میں ہوتا ہے تو دوسری طرف ان کی آزاد مرضی سے منتخب ہونے والے افراد اور ادارے انجام دیتے ہیں اور ان


سے بار بار متعین وقفوں سے مینڈیٹ (اختیار) حاصل کرتے ہیں۔ قانون کسی کی ذاتی مرضی کا نام نہیں بلکہ اس پورے دستوری نظام اور اداراتی انتظام سے عبارت ہے اور عدلیہ کا اس میں بڑا اہم مقام اور کردار ہے۔ بات نامکمل رہے گی اگر اس امر کی تذکیر بھی نہ کی جائے کہ عوام اور تاریخ دونوں اپنا فیصلہ دیتے ہیں اور وہ بڑا کھرا فیصلہ ہوتا ہے لیکن ایک آخری فیصلہ جو سب سے بھاری ہے وہ ہے جوخود اللہ تعالیٰ فرمائے گا اور اس فیصلے سے کوئی بیچ نہیں سکتا۔ عدالت اور عوام سب کو اس آخری فیصلے کے پورے احساس اور شعور کے ساتھ اپنا اپنا کردار ادا کرنا چاہیے کہ کامیابی کا یہی راستہ ہے۔
اس وقت عدالت اور قوم دونوں کے سامنے اصل سوال ایک اور صرف ایک ہے یعنی ملک کا مستقبل کا نظام کیسا ہوگا آمریت یا جمہوریت، شخصی حکمرانی یا دستور اور قانون کی بالادستی انصرام حکومت کا عوام کے حقیقی نمائندوں کے ہاتھوں میں ہوتا یا جبر اور قوت سے مسلط کیے جانے والے افراد کی حکمرانی اور واضح الفاظ میں سیاسی نظام میں فوج کی مداخلت بلکہ بالا دتی یا فوج کے کردار کا دستور کے مطابق سول قیادت کے ماتحت صرف دفاعی ذمہ داریوں تک محدود ہونا۔ عدالت کے فیصلے کا اصل موضوع یہی ایشو ہے مجوزہ صدارتی انتخاب کا مرکزی نکتہ بھی یہی مسئلہ ہے ملک میں سیاسی جماعتوں، وکلا اور سول سوسائٹی کی جدو جہد کامور بھی یہی چیز ہے اور آنے والے قومی اور صوبائی انتخابات کی جدوجہد کا محور بھی یہی چیز ہے اور آنے والے قومی اور صوبائی
انتخابات کا مرکزی موضوع بھی یہی فیصلہ کن امر ہے۔
عدالت میں جس مرکزی سوال پر بحث ہورہی ہے وہ یہ ہے کہ:
کیا موجودہ اسمبلیاں نیا صدر منتخب کر سکتی ہیں یا اس کا سیدھا راستہ غیر جانب دار نظام کے تحت آزاد اور معتمد علیہ الیکشن کمیشن کے ذریعے شفاف انتخابات ہیں جن کے ذریعے قوم نیا مینڈیٹ دے اور اس کی روشنی میں صدر
پارلیمنٹ اور انتظامیہ سب اپنا اپنا کردار ادا کریں۔ دوسرا بنیادی مسئلہ یہ ہے کہ کیا کوئی شخص فوج کے چیف آف اسٹاف کے عہدے پر فائز ہوتے ہوئے
صدارتی انتخاب میں حصہ لے سکتا ہے اور کیا کوئی قانون یا ضابطہ کسی فرد کو یہ حق دے سکتا ہے؟ تیسرا مسئلہ جو ماضی کے کچھ عدالتی فیصلوں کی بنا پر پیدا کر دیا گیا ہے یہ ہے کہ کیا صدر کے انتخاب کے لیے دستور کی دفعہ ۶۳ لاگو ہوتی ہے یا نہیں؟ دستور میں قومی اسمبلی اور صوبائی اسمبلیوں کے ارکان کی اہلیت کے لیے دو شقیں ہیں یعنی دفعہ ۶۲ اور دفعہ ۶۳ ۔ لیکن کیا صدر کے لیے صرف دفعہ ۶۲ لاگو ہوتی ہے اور دفعہ ۶۳ کا اس انتخاب سے کوئی تعلق نہیں، جیسا کہ سرکاری حلقے دعوی کر رہے ہیں اور الیکشن کمیشن سے انھوں نے اس تعبیر کے مطابق


ضوابط کار میں تبدیلی کرالی ہے۔
چاہیے؟
چوتھا مسئلہ جونسبتا ٹیکنیکل نوعیت کا ہے یہ ہے کہ کیا اس مرحلے پر عدالت عظمیٰ کو اس باب میں مداخلت کرنی
عدالت جو بھی فیصلہ کرے ہم ضروری سمجھتے ہیں کہ عوام کی تفہیم کے لیے ان چاروں امور کے بارے میں
چندا ہم گزارشات پیش کر دیں:
سب سے پہلے یہ بات سامنے رہنی چاہیے کہ دستور کے تحت ہمارے ملک کا نظام پارلیمانی نظام ہے اور آٹھویں ترمیم اور سترھویں ترمیم میں جو بھی اختیارات صدر کو دیے گئے ہیں اور اس کے نتیجے میں توازن اختیارات میں جو بھی ستم رونما ہوا ہے اس کے علی الرغم نظام حکومت پارلیمانی ہے اور چند صواب دیدی اختیارات (discretionary powers) کے سوا صدر وزیر اعظم کے مشورے کا پابند ہے جو چیف ایگزیکٹو کی حیثیت رکھتا ہے۔ صدر حکومت کا سر براہ نہیں مملکت کا سر براہ اور جمہوریہ کے اتحاد کی نمائندگی کرتا ہے۔ دفعہ ام کی اس حیثیت کا تقاضا ہے کہ صدر غیر جانب دار ہو جماعتی سیاست سے بالا ہو اور غیر متنازع شخصیت کا حامل ہو۔ عدالت نے متعدد فیصلوں میں اس اصول کو بیان کیا ہے کہ جس نے صدر کی اس حیثیت کو ایک قانونی تقاضے settled land) کا درجہ دے دیا ہے۔ سپریم کورٹ نے میاں نواز شریف بنام صدر پاکستان ( PLD
473 SC 1993 کے فیصلے میں اس اصول کو ان الفاظ میں بیان کیا ہے: بلاشبہہ وفاق کے اتحاد کی علامت کے طور پر صدر کو دستور میں غیر جانب دار مقام حاصل ہے اور اس حیثیت میں اس کو ریاست کے تمام عتمال میں سب سے زیادہ احترام اور عزت کا حق حاصل ہے۔ لیکن یہ بھی اتنا ہی اہم ہے کہ اس اعلیٰ منصب کے وقار کی حفاظت و بقا کے لیے اور دستور کے تحت غیر جانب دار حیثیت سے صدر کو سیاسی جھگڑوں سے اپنے کو الگ رکھنا چاہیے۔ اگر صدرسیاسی کھیل کی کشش سے اپنے کو دور نہ رکھ سکے یا وہ اسمبلی میں دوسرے سیاسی عناصر کے ساتھ فریق بنے تو قومی معاملات میں ایک غیر جانب دار ثالث اور وفاق کے اتحاد کی علامت کے طور پر اس کی حیثیت مجروح ہو جائے گی۔ سپریم کورٹ کی طرف سے دستور کے اس واضح تقاضے کی نشان دہی کی موجودگی میں جنرل پرویز مشرف جو کردار ادا کر رہے ہیں وہ دستور کے الفاظ اور روح دونوں کے منافی بلکہ دستور کو مسخ (subver) کرنے کے مترادف ہے جو ان کے اس عہد کے بھی خلاف ہے جو بطور صدر دستور کی اطاعت اور فرماں برداری کے لیے وہ ایک نہیں دو بار لے چکے ہیں اور اس باب میں صرف ان کے یہی کا رہائے نمایاں انھیں آئیندہ انتخاب کے لیے نا اہل بنا دیتے ہیں، اس لیے کہ دستور کی دفعہ ۴۷ (۱) کے تحت دستور کی خلاف ورزی یا فاش غلط روی کے کسی


الزام میں اس کا مواخذہ کیا جا سکتا ہے"۔ بلاشبہ مواخذے کا ایک خاص طریق کار ہے مگر دستور کی خلاف ورزی دستور کے تحت عہدہ صدارت کے لیے نا اہل بنا دینے والا ایک جرم ہے۔ جنرل پرویز مشرف کو صدارت کے لیے نا اہل بنا دینے والی دوسری بات ان کا چیف آف اسٹاف کا عہدہ ہے۔ اگر یہ تسلیم کر بھی لیا جائے کہ سترھویں ترمیم کے ذریعے انھیں دو عہدے رکھنے کی رخصت دے دی گئی تھی تب بھی یہ تو ایک نا قابل انکار حقیقت ہے کہ یہ صدا ۳ دسمبر ۲۰۰۴ء کو ختم ہوگئی اور پارلیمنٹ سے جس قانون کا سہارا لے کر اسے آج تک توسیع دی گئی ہے وہ خود سترھویں ترمیم کی ضد ہے اور ایک فاسد قانون bad law) ہے۔ نیز یہ توسیع اس معاہدے covenand) کی خلاف ورزی ہے جس کے تحت ۳۱ دسمبر ۲۰۰۴ ء تک کے لیے یہ رخصت دی گئی تھی۔ اس معاہدے کا عوام کے سامنے اقرار جنرل صاحب ۲۴ مارچ ۲۰۰۳ء کو اپنے خطاب میں کیا ہے جسے سترھویں ترمیم کے ساتویں نکتہ اقرا seventh point of agreemen) کے طور پر انھوں نے تسلیم کیا ہے۔ یکم جنوری ۲۰۰۵ء سے دو عہدوں کے باعث ان کی صدارت امر واقع ( de facto) تو قرار دی جاسکتی ہے لیکن امر جائز (de jure) کسی پہلو سے تسلیم نہیں کیا جا سکتا۔ لیکن اب ان کا دعوی ہے کہ وہ آئندہ پانچ سال کے لیے وردی میں صدارت کے امیدوار بن سکتے ہیں، خواہ منتخب ہونے کے بعد وردی اتارنے کا وہ وعدہ ایک بار پھر کیوں نہ کر رہے ہوں۔ جس نے پہلا وعدہ وفا نہ کیا ہو اس کے دوسرے وعدے پر اعتبار کون کرے گا۔ لیکن مسئلہ آئندہ پانچ سال کے لیے اپنے آپ کو صدارت کے لیے پیش کرنے والے امیدوار کی الیکشن کے وقت اہمیت کا ہے اور وہ جنرل صاحب کو حاصل نہیں۔ اس لیے کہ دستور اور کسی بھی قانون کے تحت ایک حاضر سروس جرنیل کو کسی سیاسی عہدے کے لیے اپنے کو امید وار بنا کر پیش کرنے کا اختیار نہیں دیا گیا بلکہ یہ ایک جرم ہے جس کی سزا ملک کے قانون کے تحت اسال قید ہے اور وہ تمام افراد بھی اس سزا
کے مستوجب ہو سکتے ہیں جو کسی فوجی افسر کو ایک سیاسی عہدے کے لیے نامزد کریں۔ اسی نا اہلیت سے فرار کی خاطر یہ ڈراما رچایا جارہا ہے کہ دستور کی دفعہ ۶۳ کا اطلاق صدارتی امیدوار پر نہیں ہوتا۔ دیکھیے عدالت کیا فیصلہ دیتی ہے لیکن عقل و تجربے دونوں اس بارے میں کسی ابہام کی گنجایش نہیں چھوڑتے ۔ دستور کی دفعہ ۴۱ (۲) صاف الفاظ میں کہتی ہے کہ: کوئی شخص اس وقت تک صدر کی حیثیت سے انتخاب کا اہل نہیں ہوگا تا وقتیکہ وہ کم از کم ۴۵ سال کی عمر کا
مسلمان نہ ہو اور قومی اسمبلی کا رکن منتخب ہونے کا اہل نہ ہو۔
انگریزی میں الفاظshall not be qualified for electio ہیں اور پھر قومی اسمبلی کی
رکنیت کے سلسلے میں بھی is qualified to be elected ہیں۔


اب جو بقراطی نکتہ لایا جا رہا ہے وہ یہ ہے کہ دفعہ qualifications۲۲ بیان کرتی ہے اور دفعہ disqualifications۔ ساتھ ہی اعتراف کیا جاتا ہے کہ قومی اور صوبائی اسمبلی کے رکن کے لیے تو ۶۲
اور ۶۳ دونوں لاگو ہیں لیکن صدر کے لیے ۶۳ لا گو نہیں۔
اس کا سیدھا جواب یہ ہے کہ ۶۲ اور ۶۳ دونوں مل کر اہلیت کا تعین کرتی ہیں اور یہ دونوں دفعات composite ہیں separable نہیں۔ دوسرے الفاظ میں اہلیت کے لیے پہلی شرط یہ ہے کہ عدم اہلیت کی کوئی بات اس میں نہ پائی جاتی ہو۔ یہ نفی پہلو ہے۔ جس میں کوئی بھی عدم اہلیت کی بات پائی جائے گی وہ پہلے ہی مرحلے میں اہلیت کی دوڑ سے باہر ہو جائے گا۔ البتہ جس میں عدم اہلیت کی کوئی کیفیت نہ ہو وہ بھی آپ سے آپ اہل نہیں بن جاتا بلکہ اس میں مزید اہلیت کی کچھ مثبت صفات ہونی چاہیں ۔ اس طرح منفی اور مثبت دونوں پہلوؤں کے تناظر میں کسی شخص کی اہلیت کا تعین ہو سکتا ہے۔ ان میں سے ایک کو دوسرے سے جدا نہیں کیا
جا سکتا۔ بھارت کی سپریم کورٹ نے بھی ڈاکٹر ذاکر حسین صاحب کی صدارت کے سلسلے میں دائر کیے جانے والے ایک مقدمے میں یہی فیصلہ دیا تھا کہ نا اہلیت اور اہلیت کے بارے میں دستور کی دفعات کو ملا کر لیا جائے گا۔ یہی عقل کا تقاضا ہے لیکن ناطقہ سر بہ گریباں ہے کہ کیسے کیسے لائق فائق حضرات یہ فرمارہے ہیں کہ منفی صفات (دفعہ ۶۳) کا اہلیت اور اس کی مثبت صفات (دفعہ ۶۲) سے کوئی تعلق نہیں۔ لیکن وہ ایک لمحہ اس بات پر بھی غور نہیں کرتے کہ جس سترھویں ترمیم کا اتنا شور ہے خود اس میں صاف الفاظ میں لکھا گیا ہے کہ دفعہ ۴۷ (۷ بی ): بشر طیکہ آرٹیکل ۶۳ کی دفعہ ا کا پیرا گراف :: دسمبر ۲۰۰۴ء کے ۳۱ ویں دن سے نافذ ہوگا۔
ساری بات بھول جائیے اور اسے بھی نظر انداز کر دیجیے کہ دفعہ ۶۳ میں کیا گنجایش ہے اور کیا نہیں ہے صرف یہ بات کہ دستور کی اس شق میں صدر کے لیے دفعہ ۶۳ کے operative ہونے کا واضح اقرار موجود ہے
اس دلیل کے تارو پود بکھیر دیتاہے کہ دفعہ کا تعلق صرف رکن اسمبلی سے ہے صدر سے نہیں۔
رہا یہ مسئلہ کہ کیا موجودہ اسمبلیاں اگلے پانچ سال کے نئے صدر کا انتخاب کر سکتی ہیں یا نہیں، اس کا تعلق دستور اور علم سیاست کے ایک بنیادی اصول سے ہے۔ معاملہ اسمبلی کا ہو یا صدر کا ایک خاص مدت کے بعد انتخاب کی ضرورت صرف ایک وجہ سے ہوتی ہے اور وہ یہ ہے کہ عوام جو اصل حکمران ہیں اور جن کی تائید اور اعتماد کے بغیر نظام کو جواز (legitimacy) حاصل نہیں ہوتا ان سے زندگی میں صرف ایک بار استصواب کافی نہیں بلکہ وقفہ وقفہ سے ان سے نیا مینڈیٹ لیے بغیر نظام حکمرانی جمہوری اور دستوری قرار نہیں دیا جاسکتا۔ نیا انتخاب دراصل نیا مینڈیٹ ہوتا ہے۔ یہی وجہ ہے کہ جو اسمبلی اپنا مینڈیٹ ختم کر چکی ہو وہ آئیندہ کے لیے کسی اور کو


مینڈیٹ کیسے دے سکتی ہے؟ اتنی صاف بات اور ایسے مسلمہ اصول کو نظر انداز کر کے قانونی موشگافیاں کی جارہی ہیں اور بظاہر پڑھے لکھے لوگ یہ کھیل کھیل رہے ہیں اور بڑی ڈھٹائی سے یہاں تک کہتے ہیں کہ اگر صوبائی اسمبلیاں سینٹ کے ارکان کو 9 سال کے لیے منتخب کر سکتی ہیں تو قومی اسمبلی سینٹ اور صوبائی اسمبلیاں صدر کو ۱۰ سال کے لیے کیوں منتخب نہیں کر سکتیں حالانکہ یہ صریح خلط مبحث ہے۔ سینٹ نا قابل تحلیل ہے اور اس میں نیا مینڈیٹ حاصل کرنے کا طریقہ یہ ہے کہ ہر تین سال کے بعد نصف ارکان کا نیا انتخاب ہوتا ہے اور اس پورے عمل میں سینٹ اور صوبائی اسمبلیاں فطری تبدیلی کے ساتھ کام کرتی ہیں۔ رہا معاملہ صدر کے انتخاب کا تو وہ الیکٹرول کالج کے ہر بار نئے مینڈیٹ کا تقاضا کرتا ہے اور یہ مینڈیٹ مرکزی اور صوبائی اسمبلیوں کے لیے نئے
انتخاب ہی سے حاصل ہو سکتا ہے ورنہ اسے صریح انتخابی دھاندلی کے کوئی اور نام نہیں دیا جا سکتا۔
البتہ اس سلسلے میں ایک اعتراف ضروری ہے۔ ایل ایف او کے ذریعے دستور کی دفعہ ۲۲۴ میں ایک لفظ کی تبدیلی سے قومی اسمبلی کے انتخاب کے دورانیے کو تبدیل کر دیا گیا جس نے موجودہ دھاندلی کے لیے گنجایش پیدا کی ورنہ اسمبلیاں اپنی مدت پوری کرنے سے ۶۰ دن پہلے نئے انتخاب کے لیے آپ سے آپ تحلیل ہو جاتیں۔ ہمیں اس غلطی کا اعتراف کرنا چاہیے کہ سترھویں ترمیم کے موقعے پر ایم ایم اے کی مذاکراتی ٹیم نے اس دور رس تبدیلی کا نوٹس نہیں لیا۔ اصل دفعہ یہ تھی:
"A general election to the National Assembly or a Provincial Assembly shall be held within a period of sixty days immediately PRECEDING the day on which the term of the Assembly is due to expire".
ایل ایف او کے ذریعے لفظ PRECEDING کو تبدیل کر کے FOLLOWING لکھ دیا گیا۔ اس کی آج implication یہ ہے کہ اسمبلیوں کا انتخاب ۱۶ اکتوبر کے ۶۰ دن بعد تک کیا جاسکتا ہے جب کہ اصل دستوری شق کی روشنی میں یہ انتخاب ۱۶ اکتوبر سے پہلے ۶۰ دن قبل ہو جانا چاہیے تھا۔ اس طرح صدر کی مدت ( پانچ سال) ختم ہونے سے پہلے اسمبلیوں کے انتخابات لازما ہو چکے ہوتے۔ کمال ہوشیاری بلکہ عیاری سے یہ یک لفظی ترمیم دستور میں کی گئی اور انتہائے سادگی سے کھا گیا مزدور مات کے مترادف ہم سب یہ دھوکا کھا گئے۔ ضمنا یہ بھی عرض کر دیں کہ دستور کی دفعہ ا۴ (۷ بی ) میں بھی اگر ۶۳ (اڈی) کے ساتھ دفعہ ۴۳ کا اندراج کرالیا جاتا تو پھر ۳۱ دسمبر ۲۰۰۴ء کے بعد باور دی صدارت کے لیے آگے بڑھنے کا کوئی چور دروازہ باقی نہ رہتا۔ خود احتسابی کا تقاضا ہے کہ ان پہلوؤں پر بھی نگاہ ڈالی جائے اور دستوری اور قانونی معاملات کو جس قانونی مہارت اور عرق


ریزی سے انجام دینے کی ضرورت ہے اس کا پورا پورا اہتمام کیا جائے۔ جودھو کا حکمرانوں نے دیا وہ صریح وعدہ خلافی تھی اور دو عہدوں کا قانون دستور اور معاہدہ دونوں کے خلاف تھا مگر کچھ کوتا ہیاں ہماری طرف سے بھی رہیں جن کے بارے میں آئیندہ سبق سیکھنا ضروری ہے۔
رہا معاملہ ان امور کے بارے میں عدالت کی مداخلت کی ضرورت کا تو ہم صرف اتنا ہی عرض کریں گے کہ عدالت عظمی کی ذمہ داری دستور کے تحت قانون کی تعبیر اور دستور کی حفاظت کی ہے اور اس وقت دستور اور اس کے تحت وجود میں آنے والا پورا نظام معرض خطر میں ہے۔ اگر اس وقت عدالت عظمیٰ اپنے فرض منصبی کو ادا نہیں کرتی تو تاریخ اور یہ قوم اسے کبھی معاف نہیں کرے گی۔ اس موقعے پر ہم عدالت عظمی اور قوم دونوں کو اپنے الفاظ میں نہیں، سپریم کورٹ کے جج جسٹس محمد یعقوب علی (جو بعد میں چیف جسٹس بنے ) کے اس تاریخی ارشاد کی
طرف متوجہ کریں گے جو انھوں نے عاصمہ جیلانی کے مشہور زمانہ کیس میں رقم کیے تھے: میونسپل کورٹس کے بج جنھوں نے دستور کے تحفظ بقا اور دفاع کا حلف اٹھایا ہے، حلف نہیں توڑیں گے اور نہ اعلان کریں گے کہ غاصب کی بالا ترقوت کی وجہ سے وہ اپنے قانونی فرائض سے فارغ ہو گئے ہیں۔ اگر بچوں کو معلوم ہو کہ ریاست کے انتظامی عہدے دار ان کے احکامات نافذ کرنے کے لیے رضامند نہیں ہیں تو ان کے لیے صرف یہی راستہ کھلا ہے کہ اپنا منصب چھوڑ دیں۔ جولوگ غاصب کی خدمت کرنے کے خواہش مند ہوں وہ اس کے مسلط کردہ لیگل آرڈر کے تحت عہدہ سنبھال سکتے ہیں لیکن یہ جوں کے ذاتی فیصلے اور صواب دید پر منحصر ہے اس کا کوئی قانونی اثر نہیں ہوگا۔ اگر وہ دوسرا راستہ اختیار کریں تو وہ یہ تسلیم کر رہے ہوں گے کہ جس کی لاٹھی اُس کی بھینس اور یوں غاصب کے شریک کار ہو جائیں گے۔ یہی نتیجہ ہوگا اگر وہ اپنے حلف کو نظر انداز کر دیں، قومی نظام کی تباہی کو جائز تسلیم کرلیں اور غاصب کے غیر قانونی انتظامی اقدامات کو تسلیم کریں۔ آج جنرل پرویز مشرف کی پوزیشن جنرل یحییٰ خان کی پوزیشن سے سر مو بھی مختلف نہیں۔ کیا آج کی عدالت اپنا فرض ادا کرے گی اور حقیقی فراست اور جرات کا مظاہرہ کرتے ہوئے عدل وانصاف کا بول بولا کر کے اس ملک میں عدلیہ کی عزت اور وقار اور اس پر عوام کے اعتماد کو نئی بلندیوں سے ہم کنار کرنے کا کارنامہ انجام
دے گی؟
بلاشبہ عدالت دستور اور قانون کے دائرے میں ہی اپنا فیصلہ دے گی اور یہی اس کی ذمہ داری ہے لیکن یہ بھی ایک مسلمہ حقیقت ہے کہ عدالت دستور اور قانون کے الفاظ کے ساتھ اصول قانون تعبیر دستور کے مسلمہ قواعد اور


اپنے فیصلوں کے سیاسی اور اخلاقی مضمرات سے صرف نظر نہیں کر سکتی۔ یہ نظریہ ضرورت کی قبیل کی کوئی شے نہیں بلکہ اس کا تعلق مقاصد قانون اور روح دستور سے ہے یعنی ملک میں دستور کا بنیادی ڈھانچا اور نظام حکومت کے اصول اور فریم ورک ۔ دستور کا گہری نظر سے مطالعہ کیا جائے تو اس کے چار ہی بنیادی ستون ہیں:
1 قرار داد مقاصد اور دستور کا اسلامی کردار
2 پارلیمانی جمہوریت
وفاقی نظام
4 عوام دوست فلاحی معاشرے کا قیام
ان چاروں بنیادی ستونوں کی روشنی میں اگر حالات کا جائزہ لیا جائے تو اس وقت جنرل مشرف اور ان کے صدارتی انتخاب کا تعلق محض ایک فرد کی ذات سے نہیں بلکہ وہ اب عنوان ہیں اس پورے سیاسی نظریاتی اور تہذیبی کش مکش کا جس میں آج ملک اور قوم مبتلا ہیں۔ اس کے پانچ پہلو ایسے ہیں جن پر توجہ مرکوز کیے بغیر اس کش مکش کا
صحیح شعور و ادراک ممکن نہیں جو آج درپیش ہے۔
پہلی چیز آمریت اور جمہوریت میں سے ایک کا انتخاب ہے۔ جمہوریت اور شخصی حکمرانی ساتھ ساتھ نہیں چل سکتے یہ ایک دوسرے کی ضد ہیں۔ جنرل پرویز مشرف کے آٹھ سالہ دور سے یہ بات ثابت ہو گئی ہے کہ ان کا مزاج طریق کار انداز حکمرانی شخصی آمریت کی بدترین شکل ہے۔ انھوں نے ملک کے دستور کو ہر سطح پر مسخ کر دیا ہے۔ پارلیمانی نظام پر صدارتی نظام کو مسلط کر دیا ہے۔ وزیر اعظم کا بینہ اور پارلیمنٹ ان کے مہرے ہیں اور تابع مہمل ۔ وزیر اعظم شامل باجا ضرور ہیں لیکن ملک کے چیف ایگزیکٹو کا کردار جنرل صاحب ادا کر رہے ہیں اور نظام حکومت ان کے اشارے پر اور ان کے معتمد علیہ ساتھیوں کے ذریعے ( جو فوجی اور سول بیورو کریسی کا ایک مخصوص ٹولہ ہے) چلایا جارہا ہے۔ اس کا سب سے واضح مظاہرہ پیپلز پارٹی کی رہنما محترمہ بے نظیر بھٹو صاحبہ سے صدر کی مذاکراتی ٹیم کی شکل میں ہوا جو صدر ان کے چیف آف اسٹاف آئی ایس آئی کے حاضر سروس جرنیل
اور قومی سلامتی کونسل کے سیکرٹری اور صدر صاحب کے معتمد علیہ بیوروکریٹ پر مشتمل تھی۔
یہی وجہ ہے کہ جنرل صاحب وردی اتار کر نئے انتخابات کے ذریعے وجود میں آنے والی قومی وصوبائی اسمبلیوں سے عام شہری کی طرح دستور کے تحت صدارت کے حصول کے لیے مقابلہ کرنے کی ہمت نہیں رکھتے۔ وہ چاہتے ہیں کہ وردی سمیت اپنے کو قوم پر مسلط کر دیں اور پھر اپنے زیر انتظام اور صرف اپنی مرضی کے مطابق انتخابات کا ڈھونگ رچائیں۔ موجودہ اسمبلیوں سے اور وردی کے ساتھ صدارت کا انتخاب جمہوریت کا گلا گھونٹنے اور جمہوریت کو بیخ وین سے اکھاڑنے کے منصوبے کا حصہ ہے۔ یہ کلی کلی شخصی آمریت کے لیے راہ


ہموار کرنے کی سازش ہے۔ اور اگر اس کا راستہ اس پہلے قدم پر نہ روکا گیا تو پھر دستور کی بالا دستی اور عوام کی ان
کے حقیقی نمایندوں کے ذریعے حکمرانی کا خواب شرمندہ تعبیر نہیں ہوسکتا۔
دوسرا بنیادی مسئلہ (issue ) ملک کی سیاست میں فوج کے کردار کا ہے اور فوج کے ساتھ ہیئت حاکمہ establishmen) کے گٹھ جوڑ کا ہے۔ جس کے دوسرے شریک سول انتظامیہ کا ایک با اثر گروہ اور سیاسی میدان کے مفاد پرست عناصر ہیں۔ یہ وہ ہیئت حاکمہ ہے جو ملک پر قابض ہے اور کسی صورت اقتدار پر اپنی گرفت چھوڑنے اور ملک کے عوام کو اپنی قسمت کا مالک ہونے کا موقع نہیں دینا چاہتی بلکہ عوام کی حاکمیت میں اپنے اقتدار کی موت دیکھتی ہے۔ مسلم لیگ (ق) جوق نہیں دراصل پرویز مشرف لیگ (PML) بن چکی ہے اور ایم کیو ایم اس کے کلیدی کردار ہیں۔ آئیندہ انتخاب اس سلسلے میں ایک فیصلہ کن مرحلے کی حیثیت رکھتے ہیں۔ کیا یہی پیران تسمہ پا ملک پر مسلط رہتے ہیں یا عوام کے حقیقی نمایندے منصفانہ سیاسی عمل کے ذریعے اقتدار کی باگ ڈور سنبھالتے ہیں۔ یہ ایک حقیقت ہے کہ اس فوجی سول ہیئت حاکمہ سے نجات طویل اور دانش مندانہ حکمت عملی کے ذریعے ہی حاصل کی جاسکے گی لیکن اس کا پہلا قدم آزاد اور منصفانہ انتخاب کے ذریعے ایسی اسمبلیوں کا وجود میں آتا ہے جو فوج اور انتظامیہ (بشمول لوکل گورنمنٹ اور پولیس) کی بیساکھیوں اور ایجنسیوں کی
سیاست سے آزاد ہوں اور عوام کے حقیقی نمایندوں کا کردار ادا کرسکیں۔
تیسرا بنیادی مسئلہ اس وقت پاکستان کی آزادی اور خود مختاری کا ہے۔ حقیقت یہ ہے کہ آج ہماری خارجه سیاست ہماری معیشت، حتی کہ ہمارا نظام تعلیم اور ہماری تہذیبی زندگی پر امریکا اور اس کا سامراجی ایجنڈا اس حد تک حاوی ہو گیا ہے کہ اب حکمران نہ صرف بیرونی قوتوں کے دباؤ میں ہیں بلکہ ان کے آلہ کار بن گئے ہیں۔ جس طرح ملک کی فوج کو اپنی قوم کے خلاف استعمال کیا جارہا ہے جس طرح پورے قبائلی علاقے کوسول وار کی آگ میں دھکیل دیا گیا ہے، جس طرح بلوچستان میں خانہ جنگی کی کیفیت پیدا کر دی گئی ہے جس طرح اسلام آباد میں مسجد اور مدرسے کی تقدیس کو پامال اور معصوموں کے خون سے ہولی کھیلی گئی ہے، جس طرح دینی تعلیمی نظام کو تباہ و برباد کرنے کی کوششیں کی جارہی ہیں، جس طرح قومی تعلیمی پالیسی کو بیرونی طاقتوں کے اشاروں پر بدلا جا رہا ہے، جس طرح کراچی جیسے شہر کو فسطائی قوتوں کی گرفت میں دے دیا گیا ہے، جس طرح عدالتوں کو متاثر کرنے کی کوشش کی جارہی ہے، جس طرح پاکستان کی نیوکلیر صلاحیت کو منجمد کیا گیا ہے اور ملک کی خارجہ اور داخلہ ہر پالیسی کو امریکا کے نئے قانون بسلسلہ نائن الیون کمیشن کی زد میں دے دیا گیا ہے اور ہر قسم کی بیرونی امداد کو اس سے نتھی کر دیا گیا ہے وہ ملک کی آزادی اور حاکمیت پر ضرب کاری ہے۔ اب تو یہ مداخلت اس مقام پر پہنچ گئی ہے کہ امریکا، برطانیہ اور اس کے اشاروں پر چلنے والے دوسرے


حکمران آیندہ کے سیاسی دروبست کی صورت گری فرما رہے ہیں۔ سیاسی اتحاد بنانے کا کام ان کے اشارے پر اور ان کی عملی شراکت سے ہو رہا ہے اور کسے ملک میں آنے دیا جائے گا اور کسے اغوا کر کے ملک بدر کر دیا جائے گا اس کام میں بھی حکمران بیرونی ایجنسیاں، برطانیہ کا دفتر خارجہ اور امریکا کا اسٹیٹ ڈیپارٹمنٹ سب ملوث
(involve) ہیں۔ اس کے بعد ہماری آزادی اور خود مختاری کی کیا حیثیت رہ گئی ہے۔ اس وقت قوم کے سامنے یہ بنیادی سوال ہے کہ آئیندہ اس کے حکمران امریکا اور برطانیہ کے مقرر کردہ اور پسندیدہ افراد ہوں گے یاوہ جو پاکستانی قوم کے معتمد علیہ صرف اپنی ملت کے مفاد اور عزائم کے ترجمان ہوں اور اس کے سامنے جواب دہ ہوں۔ بھارتی کالم نگار پر افل بیدوائی (Praful Bidwa) جس کے مضامین پاکستانی اخبارات میں باقاعدگی سے شائع ہوتے ہیں، کتنا لطف لے کر ہماری قیادت کے امریکا کے کٹھ پتلیوں کا کردار ادا کرنے کا ذکر کرتا ہے:
امریکا پاکستان کے معاملات میں جارحانہ طور پر مداخلت کر رہا ہے اور اس کی فوجی حکومت کو خفیہ لیکن مضبوط حمایت فراہم کر رہا ہے۔ اگر چہ امریکا کا کہنا ہے کہ نواز شریف کی جلاوطنی پاکستان کا داخلی مسئلہ ہے سب کو معلوم ہے کہ جنوبی وسطی ایشیا کے اسٹنٹ سکرٹری آف اسٹیٹ رچرڈ باؤچر خاص اس موقع پر جب کہ نواز شریف کے اخراج کا ڈراما روبہ عمل تھا، اسلام آباد میں موجود تھے۔ رچرڈ باؤچہ نے عملاً واشنگٹن کے وائس راے کی حیثیت سے کام کیا ہے اور اس مفروضے پر کہ طالبان اور القاعدہ کے خلاف امریکا کی جنگ میں وہ ایک قابلِ اعتماد حلیف ہے حکومت کو مشورہ دینے اور اس کی بقا یقینی بنانے کے لیے ہر چھٹے ہفتے اوسطا ایک چکر لگاتے رہے۔ اسلام آباد میں ڈپٹی سکرٹری آف اسٹیٹ اور سابق نیشنل انٹیلی جنس ڈائرکٹر جان نیگر و پونٹے بھی ان کے ساتھ شریک تھے۔ واضح رہے کہ امریکا چاہتا ہے کہ مشرف اور پاکستان کی سیاسی طاقتوں خصوصاً مسز بھٹو کی پیپلز پارٹی کے درمیان شراکت اقتدار کے نظام کی براہ راست نگرانی کرے۔ گذشتہ مہینے ہی پرویز مشرف ایمر جنسی لگانے کا ارادہ کر رہے تھے لیکن رات کو ۲ بجے سکرٹری آف اسٹیٹ کونڈ ولیز ارائس نے ۷ امنٹ کی طویل ٹیلی فون کال میں انھیں اس سے متنبہ کیا۔ ہر کوئی اندازہ لگا سکتا ہے کہ موجودہ حالات میں امریکا کا رویہ کیا ہوگا۔ اگر وہ اپنے مخصوص فوری مقاصد کے حصول کے طریقے کے مطابق، یعنی کسی بھی قیمت پر دہشت گردی کے خلاف اس کی اصل دل چسپی ہوئی تو پرویز مشرف کے ان مہم جو یا نہ اقدامات کا ساتھ دے گا جو وہ پر تشدد ہنگاموں کو محدود رکھنے کے لیے اور کسی طرح اس ڈیل کو بچانے کے لیے کرے جو وہ مسٹر بھٹو سے کرنا چاہ رہا
ہے۔


امریکا بے نظیر بھٹو کی شراکت اقتدار کی ڈیل صرف اس لیے نہیں چاہتا ہے کہ انھوں نے امریکا کا کہا پورا کرنے کا وعدہ کیا ہے بلکہ اس لیے بھی کہ اسے اندیشہ ہے کہ نواز شریف معتدل اسلامی ایم ایم اے
سے پھر مل جائیں گے۔
بھارت ہی کی ایک دوسری کالم نگار یا مصطفیٰ ایشمین ایج میں لکھتی ہے: یہ بالکل واضح ہے کہ انھوں نے مکمل کنٹرول کی پوزیشن حاصل کر لی ہے۔ وہ پاکستان آتے جاتے ہیں
اور بہت مدت ہوئی کہ ان کے بیانات نے اس ملک کی خود مختاری کی مقدس حد کو پار کر لیا ہے جسے انھوں نے اپنا اتحادی کہا ہے اور جس کی اندرونی سیاست میں انھیں غیر معمولی دل چسی ہے۔ صدر مشرف کو پھر امریکا سے کھلی اجازت مل گئی ہے۔ بش انتظامیہ کی طرف سے ان کی حمایت بالکل واضح
الفاظ میں کی جارہی ہے .....
کسی کو بھی پاکستان میں حقیقی جمہوریت واپس آتی نظر نہیں آرہی۔ امریکا ستر پوشی (figleaf) کے طور پر اسے استعمال کر رہا ہے تا کہ علاقے میں اپنی مسلسل موجودگی برقرار رکھے اور دہشت گردی کے خلاف اپنی حامی قیادت کو برسر اقتدارلا سکے۔ موت کا بوسہ اپناز ہر قوم میں پھیلا رہا ہے جب کہ کسی کے پاس بھی مطلوبہ تریاق نہیں ہے۔
لندن کے اخبار گارجین میں Declan Walsh رقم طراز ہے: مشرف کے سیاسی عزائم کے لیے بھی گھڑی کی سوئیاں آگے بڑھ رہی ہیں۔ وہ موجودہ پارلیمنٹ سے ۵ ستمبر اور ۱۵ اکتوبر کے درمیان صدر منتخب ہونا چاہتے ہیں۔ طاقت در حلیف ان کی پشت پر ہیں، خاص
طور پر برطانیہ اور امریکا۔ وہ پرویز مشرف کو ایک نیوکلیر اسلحے سے مسلح ملک کو مستحکم کرنے کے لیے اپنا محفوظ ترین بہترین خیال کرتے ہیں۔ سعودی انٹیلی جنس چیف کی ایک ایسی مداخلت کے بعد یعنی ان کا گذشتہ ہفتے پاکستان آنا کہ جس کی کوئی
مثال نہیں ملتی، اب نواز شریف جدہ میں بے بس ہیں۔ پاکستان کے خفیہ ادارے کے سربراہ لیفٹیننٹ کرنل اشفاق کیانی نے بھی حالیہ بھٹو نذاکرات میں کلیدی کردار ادا کیا۔ صرف یہی بات کہ مسلم دنیا میں امریکا اور برطانیہ کے اہم ترین حلیفوں کے معاملات میں خفیہ سربراہوں کو بالا دستی حاصل ہے
جمہوریت کی نازک صورت حال کی نشان دہی کرتی ہے--- گارجین استمبر ۲۰۰۷ء) بیرونی مداخلت اور غیر ملکی آقاؤں کی خوشنودی کی تلاش ہی کا ایک شاخسانہ وہ نظریاتی کش مکش ہے جس میں غیر فطری طور پر ملک کو جھونک دیا گیا ہے اور قومی اتفاق راے پیدا کرنے کے بجاے قوم کو دو بڑے


دھاروں میں بانٹے اور ان کو ایک دوسرے کے خلاف صف آرا کرنے کا کھیل کھیلا جا رہا ہے۔ ہمارا اشارہ ہے ایک طرف نام نہاد انتہا پسندی اور مذہبی شدت پسندی کا کیمپ اور دوسری طرف روشن خیال میانہ رو اور لبرل عناصر کا اٹھے۔ کبھی ملا ملٹری اتحاد کی بات کی جاتی ہے اور کبھی ملٹری اور لبرل عناصر کے الائنس کی حالانکہ اصل کش مکش مفاد پرست عناصر اور عوام الناس اور ملک کی عظیم اکثریت کے درمیان ہے۔ اس سے توجہ ہٹانے اور اپنے مفادات کو مستحکم کرنے کے لیے ہر جرم معاف اور ہر گناہ ثواب بن جاتا ہے اور جن کو جنرل صاحب نے اپنی کتاب میں چور لٹیرے اور قومی سلامتی کے لیے خطرہ قرار دیا تھا ان ہی سے سیاست کی پینگیں بڑھائی جاتی ہیں شراکت اقتدار کی بساط بچھانے کے لیے بھاگ دوڑ کی جاتی ہے۔ حالانکہ نہ تو انتہا پسندی ہمارا مسئلہ ہے اور نہ نام نہاد روشن خیالی۔ یہ سب امریکا کے شاطروں کے کھیل ہیں اور ہمارے جرنیل اور نام نہاد لبرل اس کے مہرے
بنے ہوئے ہیں۔ شیعہ سنی کی کش مکش کا ڈراما بھی اس کھیل کا حصہ ہے۔
قوم کو اس نظریاتی کش مکش سے نکالنے اور پاکستان کی نظریاتی بنیادوں کی روشنی میں قومی یک جہتی اور مفاہمت پیدا کرنے کی ضرورت ہے جس کی راہ میں جرنیلی قیادت اور امریکا سے حکمرانی کی پرچیاں حاصل
کرنے والے سب سے بڑی رکاوٹ ہیں۔
ایک پانچواں مسئلہ جسے بہت سوچ سمجھ کر نہایت ماہرانہ انداز میں اٹھایا جا رہا ہے وہ دو حکمت عملیوں کے درمیان مقابلے کا ہے جس میں سے ایک کو تصادم خیز (confrontationis) اور دوسرے کو تدریجی تبدیلی (transitionalist) کے داعی کے روپ میں پیش کیا جا رہا ہے اور تصادم انگیزی کی تہمت دینی قوتوں اور مسلم لیگ (ن) پر لگائی جارہی ہے جب کہ مشرف لیگ ایم کیو ایم اور پی پی پی کو تدریجی تبدیلی کے علم بردار بنا کر پیش کیا جا رہا ہے۔ یہ انداز بیاں صرف امریکا اور جنرل پرویز مشرف ہی نے اختیار نہیں کیا بلکہ خود محترمہ بے نظیر بھٹو بھی اسی زبان میں کلام فرما رہی ہیں اور اپنے مضامین میں یہی ہوا کھڑا کر رہی ہیں۔ لطف یہ ہے کہ دعوے تو یہ کیے جارہے ہیں لیکن تصادم کا راستہ ملے دکھا کر خود جرنیل صاحب اختیار کر رہے ہیں۔ وکلا اور سول سوسائٹی کے پُر امن احتجاج کا راستہ ۲ امئی کو ایم کیوایم کے مسلح دستوں (armed squads) نے روکا اور جنرل صاحب نے ادھر اسلام آباد میں ہاتھ اٹھا کر اسے عوامی قوت کی فتح قرار دیا۔ سپریم کورٹ کے میاں نواز شریف کے حق واپسی اور ملک میں محفوظ داخلے کے حکم کے پرنچے اڑانے اور عدالت کی کھلی کھلی خلاف ورزی کرنے اور سینہ زوری کا رویہ اختیار کیا گیا۔ اے پی ڈی ایم کے پر امن جمہوری احتجاج کو قوت کے ذریعے روکنے ہزاروں کارکنوں اور قائدین کو گرفتار کرنے اور اظہار رائے پر پابندیاں لگانے کا کام کیا جا رہا ہے۔ عدالت عظمیٰ کے فیصلے کا انتظار کیے بغیر صدارتی اعلان کا نامناسب عجلت indecent haste) سے اہتمام


کیا جارہا ہے اور مقابل کی جمہوری قوتوں کو تصادم انگیزی کے عنوان سے اچھالا جارہا ہے۔
یہ پانچ بڑے بڑے مسائل ہیں جو اس وقت قوم کے سامنے ہیں اور آنے والے انتخابات ہی وہ میدان ہیں جن میں ان تمام مسائل اور چیلنجوں کا حل نکالا جاسکتا ہے۔ راستہ صرف ایک ہے۔ منظم اور پُر امن عوامی
قوت کے ذریعے صدارتی انتخاب کے ڈھونگ کو روکنا اور آزاد اور شفاف انتخابات کو حقیقت بنانا ہے۔اس کے لیے ضروری اقدام یہ ہیں:
جنرل پرویز مشرف اور موجودہ حکومت کا استعفا اور ایک مکمل طور پر غیر جانب دار قومی حکومت کا قیام جس کی اولین ذمہ داری انتخابات کا انعقاد ہو۔ آزاد اور با اختیار الیکشن کمیشن کا قیام جو تمام پارلیمانی سیاسی جماعتوں کے مشورے سے ہو اور جو دوٹروں کی صحیح فہرستوں کے مطابق مکمل غیر جانب داری کے ساتھ قومی اور صوبائی انتخابات کا اہتمام کرے۔ سب جماعتوں اور قائدین کو مساوی بنیاد پر سیاسی سرگرمیوں میں شرکت اور انتخابات میں حصہ لینے کا
موقع ۔
فوج اور فوج اور سول نظام سے متعلق تمام ایجنسیوں کا سیاست سے مکمل احتر از اور ان کے فرائض کو ان
کے اپنے پیشہ ورانہ دائرے تک سختی سے محدود کرنا۔
عدلیہ اور میڈیا کی آزادی۔
ملکی پالیسیوں کی تشکیل میں بیرونی مداخلت کا خاتمہ۔
• انتخابات کے عمل کے عالمی میڈیا کو بلا کسی رکاوٹ cover کرنے کے مواقع ۔
اگر حکومت اس خالص دستوری اور جمہوری عمل کو سبوتاژ کرنے کی کوشش کرے تو اپوزیشن کی تمام جماعتوں کی مشترکہ حکمت عملی کے ذریعے آمریت کا ڈٹ کر مقابلہ کرنا اسمبلیوں سے استعفے عوام کو متحرک کرنا اور عوامی جد و جہد کے ذریعے آزاد اور منصفانہ انتخابات کا انعقاد یہی وہ راستہ ہے جس سے ملک کو غیروں کی گرفت سے محفوظ رکھا جاسکتا ہے اور اقتدار پر غاصبانہ قبضہ کرنے والوں کی گرفت سے بھی نکالا جاسکتا ہے۔ ایک ملک گیر پر امن لیکن مؤثر عوامی جد و جہد ہی کے راستے سے تبدیلی لائی جاسکتی ہے اور اس سلسلے میں غفلت کو تا ہی اور سمجھوتوں کی تلاش سم قاتل کی حیثیت رکھتی ہے ۔ اب ہوائیں ہی کریں گی روشنی کا فیصلہ
جن
دیوں میں جان ہوگی وہ دیے رہ جائیں گے

